
 
 

Tema:  Jesus se bediening:  
Ons leef tussen ’n komma en ’n punt! 
Teks: Mark 1:14-15 & 2 Kor 11:23-33 
 
Inleiding: Ons is by ons 3 de tema in 
ons reeks “om Jesus te sien” en ons 
wil spesifiek fokus op Jesus se aardse 
bediening. Soos iemand so mooi gesê 
het: Jesus het nie net vir ons gesterf 
en uit die dood opgestaan nie. Hy het 
ook 33 jaar vir ons op die aarde kom 
leef. 
 
Interessant is dat ons dit duidelik 
gaan sien dat mense van die vroegste 
dae af tot vandag toe nog net nie 
neutraal teenoor Jesus kan staan nie. 
Jy is vir Jesus, of teen Jesus, maar jy 
kan nie neutraal wees nie. 
 
Ons lewens word daagliks bepaal 
deur die keuses wat ons maak. Voor 
Jesus se aardse bediening begin lees 
ons dat Hy gevas het en toe deur die 
Gees gelei is na die woestyn toe. Ons 

weet hy is in Bethlehem gebore (klein 
dorpie met so ongeveer 800 
inwoners) en hy word, as die oudste 
kind van ’n familie van meer as 5 
broers en 2 susters groot in ’n nog 
kleiner dorpie in Galilea met die naam 
van Nasaret (so ongeveer 200 
inwoners). Uit Bybelse gegewens 
weet ons hy was, soos sy pa, ’n 
skrynwerker wat vaardig was met 
yster, hout en steen. Heel 
waarskynlik hande vol eelte en ’n 
sterk man. Ons weet ook dat hy 
Aramees en Hebreeus kon lees en 
praat. Daar word ook algemeen 
aanvaar dat sy pa Josef ’n paar jaar 
voor sy openbare optrede oorlede is. 
 
Markus vertel vir ons hoe sy 
openbare optrede begin. Markus 
1:14-15 
14. Nadat Johannes gevange geneem 
is, het Jesus na Galilea gegaan, waar 
Hy die evangelie van God verkondig 
het. 15. Hy het gesê: “Die bestemde 



tyd is vervul, en die koninkryk van 
God is op hande. Bekeer julle en glo 
die evangelie.” 
 
Dit is baie interessant om ook te 
luister hoe die ander evangeliste 
vertel oor die begin van Jesus se 
bediening. So byvoorbeeld vertel 
Lukas vir ons: Lukas 4:14-21 
14. Jesus het na Galilea toe 
teruggegaan vol van die krag van die 
Gees, en berigte oor Hom het deur 
die hele omgewing versprei. 15. Hy 
het die mense in die sinagoges geleer, 
en almal het met lof van Hom 
gepraat. 16. Hy het ook in Nasaret 
gekom, waar Hy grootgeword het, en 
soos sy gewoonte was, het Hy op die 
sabbatdag na die sinagoge toe 
gegaan. Toe Hy opstaan om uit die 
Skrif voor te lees, 17. is die boek van 
die profeet Jesaja vir Hom aangegee, 
en Hy het dit oopgemaak en die plek 
gekry waar geskrywe staan: [Hy lees 
nou voor uit Jesaja 61] 18. “Die Gees 
van die Here is op My omdat Hy My 
gesalf het om die evangelie aan 
armes te verkondig. Hy het My 
gestuur om vrylating vir gevangenes 
uit te roep en herstel van gesig vir 
blindes, om onderdruktes in vryheid 
uit te stuur, 19. om die genadejaar 
van die Here aan te kondig.” 20. 
Nadat Hy die boek toegemaak en aan 
die amptenaar teruggegee het, het 
Hy gaan sit. Die oë van almal in die 
sinagoge was op Hom gerig. 21. Toe 
begin Hy hulle toespreek: “Vandag is 
hierdie Skrifwoord wat julle nou net 
gehoor het, vervul.” 

Jesus lees egter nie die hele teks nie. 
Hy lees net tot by die komma. 
 
Lukas 4:18-19 
Hy het My gestuur om vrylating vir 
gevangenes uit te roep en herstel van 
gesig vir blindes, om onderdruktes in 
vryheid uit te stuur, 19. om die 
genadejaar van die Here aan te 
kondig.  
 
Jesaja 61:2 
Hy het my gestuur om dié wat 
moedeloos is, op te beur, om vir die 
gevangenes vrylating aan te kondig, 
vryheid vir dié wat opgesluit is, 2. om 
aan te kondig dat die tyd gekom het 
waarop die Here genade betoon, 
[komma – en dan volg die volgende 
woorde], die dag waarop ons God sy 
vyande straf ... 
 
Hoekom stop Jesus by die komma? 
Want Jesus se aardse bediening was 
een van genade. Jesaja 61:2: Hy het 
my gestuur om dié wat moedeloos is, 
op te beur, om vir die gevangenes 
vrylating aan te kondig, vryheid vir 
dié wat opgesluit is, 2. om aan te 
kondig dat die tyd gekom het 
waarop die Here genade betoon 
,KOMMA, die dag waarop ons God sy 
vyande straf ... .PUNT. 
 
Dit was die aankondiging van die 
tydperk van vergifnis, herstel, 
bekering, liefde. 
 
 
 



Jesaja 61:2 
Eerste koms: 
... om aan te kondig dat die tyd gekom 
het waarop die Here genade betoon 
,KOMMA,  
Tweede koms:  
... die dag waarop ons God sy vyande 
straf ... .PUNT. 
 
Ons leef in die tydperk van genade en 
vergifnis wat Jesus met sy aardse 
bediening kom begin het. Die oordeel 
kom met die wederkoms – en ons 
gaan later in die reeks daaroor gesels. 
 
Jy is vir Jesus, of teen Jesus, maar jy 
kan nie neutraal wees nie. 
 
Jesus se menswording is een van die 
hoekstene van ons geloof wat soms 
deur ons misgekyk word. In Sy aardse 
lewe het Jesus die volle spektrum van 
menslike emosies, vreugde en stryd 
ervaar. Hy het gehuil by die graf van 
Lasarus (Johannes 11:35) en medelye 
gevoel met die honger skares 
(Matteus 15:32). Hy het ook diepe 
angs ervaar en vurig in die tuin van 
Getsémané gebid (Luk. 22:44). 
Hierdeur het Jesus Sy solidariteit met 
ons geopenbaar, en gewys dat Hy ons 
gevoelens verstaan en empatie kan 
hê met ons pyn. Alhoewel Jesus ons 
menswees gedeel het, het Hy 
sondeloos gebly.  
 
Nog ’n kern karakter trek van Jesus is 
die gesag waarmee hy bose geeste 
hanteer het wat mense se lewens 
versuur en vernietig het. Dit is baie 

duidelik dat daar definitiewe 
opponerende twee koninkryke is en 
dat ons moet kies tussen die twee. 
 
Ons leer ook vir Jesus ken as die groot 
geneesheer. Markus praat van die feit 
dat hy mense met koors (1:29-31), 
melaatsheid (1:40-45), verlamming 
(2:1-12), gebreke (3:1-6), doofheid 
(7:31-37) en blindheid (8:22-26 
genees het. Die interessante is dat 
bitter min van die mense wat genees 
is op hulle eie by Jesus uitgekom het. 
Gewoonlik het iemand hulle na hom 
gevat. 
 
Jesus word ook uitgebeeld as ’n 
dienskneg – Markus 10:45: “Die Seun 
van die mens het ook nie gekom om 
gedien te word nie, maar om te dien 
en sy lewe te gee as losprys vir baie 
mense.” 
 
Voetwassing was ’n manier om die 
sosiale hiërargie te handhaaf en 
daarom sal jy nêrens lees dat ’n 
leermeester ’n onderdaan se voete 
sal was nie – tog doen Jesus dit. 
Radikaal en totaal anders as die 
konvensies van sy tyd. 
 
Jesus word ook voorgehou as iemand 
wat gereeld gebid het – veral sien ons 
dat Hy bid voor elke keerpunt in sy 
lewe.  
 
Jesus kies dissipels om deel te word 
van sy storie en om dit prakties te 
leef. Ek waarsku net dat dit nie altyd 
so maklik is nie. Dit is hoekom ons op 



die leesrooster ook ’n 2de teks 
bygesit het. Hoor bietjie hoe klink dit 
as Paulus vir ons vertel van sy 
bediening.  
 
2 Korintiërs 11:23-33 
23. Is hulle dienaars van Christus? En 
nou praat ek asof ek van my verstand 
af is: ek nog meer! Ek het harder 
gewerk, ek was meer in die tronk, ek 
is meer dikwels geslaan, ek was 
dikwels in doodsgevaar. 24. Vyf maal 
het ek van die Jode die gebruiklike 
straf van nege en dertig houe gekry,  
 
[2020 vertaling: Van die Jode het ek 
vyf keer veertig houe minus een 
gekry. Hierdie beskrywing is uniek 
Joods. Nóg die Romeine nóg enige 
ander antieke nasie het 'n soortgelyke 
beperking gehad. God se woord in 
Deuteronomium 25:3 het gesê dat 'n 
persoon wat skuldig bevind is aan 'n 
misdaad, en wat verdien om geslaan 
te word, nie meer as veertig keer 
geslaan mag word nie. Die Joodse 
tradisie in die dae van Paulus was dan 
om by 39 te stop sodat jy nie per 
ongeluk die opdrag van God 
oneerbiedig nie.  
 
2 Korintiërs 11:25-29 
25. drie maal het ek lyfstraf gekry, en 
een maal is ek met klippe gegooi. Drie 
maal het ek skipbreuk gely en een 
maal het ek 'n dag en 'n nag in die oop 
see deurgebring. 26. Ek was dikwels 
op reis en in gevaar: daar was gevare 
van riviere, gevare van rowers, 
gevare van my volksgenote en gevare 

van heidene; gevare in die stad en 
gevare in die veld; gevare op see en 
gevare onder vals broers. 27. Daar 
was vir my harde werk en swaarkry, 
dikwels nagte sonder slaap, dikwels 
honger en dors; en dikwels was ek 
sonder kos, sonder skuiling of 
bedekking teen die koue. 28. Behalwe 
dit alles was daar nog die daaglikse 
bekommernisse, die besorgdheid oor 
al die gemeentes. 29. As iemand swak 
is, voel ek asof ek self ook swak is; as 
iemand in sonde val, voel ek asof ek 
ook deur vuur gaan.  
 
Net soos Jesus gekies het om die wil 
van sy Vader te doen – tot die dood 
toe. Net soos die mense van Nasaret 
gekies het om Jesus nie te volg nie, 
maar hom liewers uit die stad uit 
wegjaag. Net soos Paulus gekies het 
om al hierdie ontberings te beleef – 
word ons uitgenooi om vandag ook 
vir Jesus te kies.  
 
Ons leef tussen ’n komma en ’n punt. 
Ons leef in die tyd van genade – kom 
ons kies reg! Deur die eeue het 
verskeie skrywers ons ook 
aangemoedig om te kies. 
 
So byvoorbeeld skryf Tim LaHaye: 
“Almost everyone who has heard of 
Jesus has developed an opinion about 
Him. This is to be expected, for He is 
not only the most famous person in 
world history, but also the most 
controversial” 
 



Phillip Yancey skryf in sy boek “The 
Jesus I Never Knew”: “It occurs to me 
that all the contorted theories of 
Jesus that have been spontaneously 
generating since the day of his death 
merely confirm the awesome risk 
God took when he stretched Himself 
out on the dissection table—a risk He 
seemed to welcome. Examine me! 
Test me! You decide!”  
 
C.S. Lewis skryf: “You must make your 
choice: either this man was, and is, 
the Son of God, or else a madman or 
something worse. You can shut him 
up for a fool, you can spit at him and 
kill him as a demon; or you can fall at 
his feet and call him Lord and God. 
But let us not come with any 
patronizing nonsense about his being 
a great human teacher. He has not 
left that open to us. He did not intend 
to.” 
 
Ons kan dit met die diagram voorstel: 
 

 
 
Ons leef tussen ’n komma en ’n punt.  
Jy is vir Jesus, of teen Jesus, maar jy 
kan nie neutraal wees nie. 
 
 


